
1. UVOD 
Neko čeka djecu čitav život. Pojedinci se, opet, cijeli život ponašaju kao djeca. Da li je roditelj samo onaj 
ko stvori i rodi dijete? Ili biti roditelj znači ogdajati dijete, hraniti ga i starati se o njemu, radovati se 
njegovim uspjesima i istovremeno tugovati s njim. Pružiti mu bezuslovnu,ljubav,dom...?! 
Danas u Bosni i Hercegovini nije mali broj bračnih parova i pojedinaca, koji žele usvojiti dijete. U prilog 
tome  govori podatak da Centar za socijalni rad u Banjaluci trenutno ima 140 zahtjeva za usvojenje, od 
čega su 24 podnesena ove godine. Slična situacija je i u glavnom gradu BiH. U evidenciji Centra za 
socijalni rad Kantona Sarajevo je, kako kažu u ovoj ustanovi, 148 potencijalnih usvojitelja. 
Ispovijesti osoba, koje su imale dovoljno hrabrosti, želje i sreće da usvoje dijete, uglavnom liče jedna na 
drugu – dijete u porodici im je dalo novi smisao u životu. 
„Usvojili smo dječaka starog osam mjeseci. Očekivali smo da ćemo morati mnogo više raditi sa njim, jer je 
pet mjeseci proveo u domu za nezbrinutu djecu. Međutim, bio je vrlo napredan i uopšte se nije razlikovao 
od svojih vršnjaka. On danas ima osam godina i jedan je od najboljih đaka u razredu. Njegovim dolaskom, 
naš život je dobio sasvim novi smisao“, govore usvojitelji iz Prijedora. 
Usvojenje je najkvalitetniji i trajan vid zbrinjavanja djece bez roditeljskog staranja. Zakon razlikuje potpuno 
i nepotpuno usvojenje. Potpunom usvojenju pristupaju djeca do pete godine života, a nepotpunom djeca 
stara od pet do18 godina. Pri potpunom usvojenju, iz rodnog lista djeteta se, za razliku od nepotpunog 
usvojenja, brišu podaci bioloških roditelja, uz napomenu da je dijete usvojeno rješenjem nadležnog centra 
za socijalni rad. Takođe, zakon nalaže da između usvojitelja i usvojenika postoji starosna razlika od 
najmanje 18 godina, a dužnost centra za socijalni rad jeste da usvojiteljima prikaže sve raspoložive 
podatke u vezi sa djetetom koje se usvaja. 
2. PROCEDURA USVOJENJA U BIH 
Da bi se usvojilo dijete u BiH, potrebno je da se ispune sve, zakonom propisane, formalno - pravne 
procedure. Ključni uslov da bi se dijete usvojilo jeste da nisu poznati njegovi biološki roditelji, da su 
biološki roditelji dali saglasnost za usvojenje, ili da im je, sudskim putem, oduzeto roditeljsko pravo. Takve 
procedure, između ostalog, dovode do protivrječnosti – veliki je broj djece u dječijim domovima u BiH, a 
veoma malo njih ima sve potrebne uslove za,usvojenje. 

